
Зерттеу жұмысының өзектілігі.  Уақыт адам үшін ең қажетті 

категориялардың бірі, себебі адамның дүниені қабылдауы, дүниені сезінуі, 

дүниетанымы  кеңістік пен уақыттың бірлескен шеңберінде өтеді, сондықтан 

бұл категорияларды  әр-түрлі тұрғыдан  зерттеу -  ғалымдардың  сөнбес 

қызуғышылығының  негізі. Адамзат пайда болғалы  ғалымдар орасан  мол 

білім қорын жинады, соның ішінде біздің түсінігімізді кеңейтетін уақыт 

туралы  ақпарат та көп, мысалы уақыттың векторлы, спиральтәрізді, 

толқынтәрізді  және т.б. түрлі болатындығы туралы. 

Уақыт, соның ішінде келер шақ тіл білімінің  даму кезеңдерінде  

әртүрлі  тұрғыдан қарастырылып,   лингвист  ғалымдардың назарында келеді. 

Ю.С.Степанов көрсеткендей, тілдік темпоральдік формалар (нысандар, 

тұлғалар) алдымен «адамның уақыттағы позициясын» білдіреді, яғни тілде 

көрініс тапқан  белгілі бір  уақыт моделдері болып табылады. 

Орыс тіл білімінің салыстырмалы-тарихи парадигмасы аясында орыс  

тілінің дамуындағы  тарихи, мәдени және қоғамдық  негіздері зерделеніп, тіл 

тарихының ірі қалалар тарихымен тығыз байланысы анықталды (А.А. 

Шахматов, А.И. Соболевский), кейінірек  басты назарға сөйленімнің 

құрылымы мен оның стилистикалық қатыстылығы, яғни сөйленімнің  

сөйлеудің  функционалдық типтеріне қатыстылығы шықты (Б.А.Ларин,     

Л.П. Якубинский); етістікті және  есімдікті сөз тіркестерінің типтері 

сипатталып, алғашқы грамматикалық нысандардың (тұлғалардың, 

формалардың) сыныптамасы (классификациясы) жасақталып, оларға тарихи  

түсініктемелер  берілді.  Жалпы алғанда, салыстырмалы-тарихи парадигма 

аясында келер шақ  тұлғаларының пайда болу тарихы зерттеліп, олардың 

туыс тілдердегі аталған  тұлғалармен (формалармен) ұқсастығы мен 

айырмашылығы анықталды. 

Салыстырмалы-тарихи парадигмадан кейін пайда болған құрылымдық  

лингвистикалық парадигма мақсаты -  тілді жүйелі түрде зерттеу болды. 

Орыс тіл білімінде аталған парадигма аясында  көптеген ғалымдар, соның 

ішінде В.В. Виноградов іргелі зерттеулер жүргізіп, тілді тарихи дамитын, 

бірнеше жүйелерден тұратын күрделі құрылым  ретінде  қарастырды.  Келер 

шақ  етістік шақтары құрамында   құрылымы мен етістік формалары арқылы 

берілуі тұрғысынан толық сипатталды.  

Мазмұн межесін толық зерттеу үшін тілдік жүйеден тысқары шығуға 

құрылымдық лингвистика кезеңінде мүмкін болмағандықтан, ғалымдар 

ізденісі  негізінен тұрпат межесін  зерттеу  айналасында болды.  



Тұрпат межесін, соның ішінде келер шақтың тұрпат межесін зерттеу 

функционалды лингвистика кезеңінде жаңа серпін алады. Бұл  бағытта келер 

шақ темпоралды өріс аясында қарастырылып, ғалымдардың назарында  келер 

шақты  репрезентанттаушы  тілдік бірліктердің контекстке байланысты 

өзгергіштігі тұрады. 

Егер лингвистиканың алдыңғы даму кезеңдерінде ғалымдарды қалай? 

деген сұрақ толғандырса, ендігі антропоцентристік парадигмада алдыңғы 

қатарға  неге? деген  сұрақ шығады.   Осы кезеңде  лингвистикалық  

ізденістер  мазмұн межесін зерттеуге қарай ығысып, тілдік фактілер адам 

тұрғысынан қарастырыла бастайды. Зерттеулер толық болу үшін,  адамды 

зерттейтін басқа да ғылымдармен интеграциялану қажеттілігі анықталып, 

соның нәтижесінде интегралды сипаттағы бірнеше ғылыми  пәндер пайда 

болады және олардың зерттеу аясына бізді қызықтырып отырған келер шақ 

категориясы да кіреді. 

Осылайша, когнитолог ғалымдардың қарастыруында келер шақтың 

өткен шақ пен осы шақтан ең басты айырмашылығы – оның сезінуге, естіп-

білуге болмайтындығы тұрады. Ғалымдардың бұлай деп пайымдауына себеп 

– егер өткен нәрселерді еске алып, сурет,  видео сияқты техникалық 

құрылғылар  арқылы   жаңғыртуға (реконструкциялауға) болса, осы шақты 

адамдар сезім мүшелері арқылы қабылдай алады және осы шақта  өтіп 

жатқан, болып жатқан  нәрселер адамға әсер етіп, перцептивті категориялар 

түрінде түзіледі. 

Ал келер шақты физикалық тұрғыдан сезінуге болмайды,  сондықтан 

«болашақ» деген көзге шалынбайтын, еленбейтін  сәттің  өзін де адамның  

қалауы мен  жоспары саласына жатқызуға болады. Ғалымдар сондай-ақ 

болашақтағы нәрселердің  өтіп кеткен  әлдебір  жағдайлардың   болмай 

қалуы мүмкін емес, шарасыз, немесе, керісінше, күтілетін   салдары мен 

нәтижесі болуы мүмкіндігін ескереді. Аталған жағдайдың кез-келгенінде  

болашақты ұғынуда, соның ішінде «алыстағы» және «жақын арадағы» 

болашақ түсініктерін ажыратудағы  субъективті  фактордың жоғарылығы 

көрінеді. Олай дейтін себебіміз, біреуге бір күн жақын болашақ болып 

сезілсе, келесі біреуге  бір күннің өзі өте көп уақыт болуып көрінуі мүмкін. 

Осы орайда ғалымдарды сөйлеп тұрған адамның ойында келешекті 

білдіру  мақсатында  жүріп жатқан когнитивті процестер, келешекті сөзбен 

жеткізуге қажетті  тілдік бірліктердің таңдалым процесі мен аталған  

процестердің немен  байланысты жүретіндігі толғандырады. 

Зерттеушілердің алдында   сөйлеушінің ойын білдіру механизмдерін 

ғана емес, тыңдаушының естіген ақпаратты түсіну механизмдерін анықтау 

міндеті де тұрады. Мұндай екіжақты процестердің барысында футуралды 

семантиканы білдіретін тілдік бірліктерді таңдауға негіз болатын  жасырын 

когнитивтік механизмдерді анықтау  маңызды. Орыс ғалымы Е.С.Кубрякова 

осы орайда когнитологияға жүгінудің орындылығы туралы айтады, себебі 

ғалымдардың алдында «белгілі бір тілдік формалардағы  белгілердің уәждері 

(мотивтері) мен адамның басқа да когнитивті қабілеттері – қабылдау, жад 



пен зейін талаптары, перцептуалды жүйелердің ерекшеліктері сынды 

қабілеттіліктерімен   байланысын анықтау» мақсаты тұр. 

Футуралдық семантиканы зерттеудің өзектілігін А.А. Козлов,            

В.А. Плунгян, А.Ю. Урманчиеваның ұйымдастыруымен  Ресей ғылым 

академиясында 2016 жылдың 8-10 желтоқсанында футуралды-проспективті 

семантикалық  аймақтың типологиясы мәселелерін талқылау жөніндегі  

кеңестің өткізілуі де дәлелдейді. 

Осы ғылыми жұмыс  алдыңғы  лингвистикалық парадигмалар мен 

когнитивтік лингвистика  аясындағы зерттеулер нәтижелерін тарта отырып,   

функционалдық грамматика теориясы негізінде жасалған.  Футуралдық 

семантика формалды грамматика аясынан шығуға және әртүрлі деңгейдегі 

тілдік бірліктерді қолдану фактілерін кеңінен тартуға  мүмкіншілік беретін 

функционалды-семантикалық өріс тұрғысынан қарастырылады. 

Футуралдық семантиканы зерттеудің когнитивтік және функционалды-

семантикалық аспектілері  лингвистикалық әдебиеттерде жеке-дара 

қарастырылады,  алайда қазіргі пәнаралық бағыттағы лингвистика зерделену 

объектілерінің, соның ішінде футуралдық семантиканың  формасы, мазмұны 

мен қызметін  жан-жағын танушы, сөйлеуші және сөзбен әсер етуші адам 

тұрғысынан қарауды талап етеді.  

Осы жұмыстың өзектілігі болып футуралдық семантиканы  

қарастыруда  салыстырмалы-тарихи, құрылымдық, функционалдық және 

когнитивтік тұрғыдан зерттеу нәтижелерін біріктіретін интегративтік  

тәсілдемені қолдану  табылады. Интегративтік тәсілдемені қолдану 

футуралдық семантиканы репрезентациялайтын  лексикалық, синтаксистік, 

морфологиялық, контекстуалдық құралдарды кешенді түрде қазіргі әдеби 

процестің басты бағыты болып табылатын және қазіргі орыс тіліндегі 

белсенді процестердің көрінісін қамтитын постмодернистік әдебиет негізінде 

қарастыруға мүмкіндік береді. 

Диссертацияның объектісі – қазіргі постмодерн әдебиетінде 

қолданыста жүрген келер шақ семантикасын білдіретін тілдік құралдар.  

Зерттеу пәні –  футуралдық семантиканың қолданылымы, яғни  

ресейлік және қазақстандық жазушылардың шығармаларындағы келер шақты 

эксплицитті (айқын) және имплицитті (жасырын) түрде білдіретін құралдар 

мен әдістерді анықтау. 

Зерттеу мақсаты — постмодерн әдебиеті материалы негізінде қазіргі 

орыс тіліндегі футуралдық семантиканы білдіретін құралдар мен әдістерді 

анықтау және алынған нәтижелерді лингводидактикада қолдану.  

Зерттеу  мақсатына жету үшін төмендегідей  міндеттерді шешу қажет: 

1) футуралдық семантиканың интегралдық табиғатын негіздеу; 

2) «постмодернизм» және «футуралдылық» ұғымдарының 

байланысын айшықтау; 

3)  әдеби мәтіндеріндегі келер шақ семантикасын айқын және 

жасырын репрезентациялау әдістері мен құралдарын,  олардың жиілілігін 

анықтау, футуралдық функционалдық-семантикалық микроөрісінің 

құрылымын жасақтау; 



4) студенттерде  футуралдық семантиканы анықтау мысалында көркем 

мәтінге контент-талдау жасаудың дағдыларын қалыптастыру әдістемесін 

жасақтап, педагогикалық эксперимент барысында сынақтан өткізу.  

Зерттеу әдістері: қойылған мақсатқа жетіп, міндеттерді орындау үшін және 

талдау материалының ерекшелігіне қарай  келесі әдістер қолданылды: 

индуктивті әдіс, сипаттау әдісі, функционалдық тәсіл, саналы іріктеу мен 

типтік таңдама, контекстологиялық талдау, интерпретациялау әдісі, контент-

талдама, эксперимент әдісі.   

Осы жұмыстың жаңалығы —  ХХ-ХХІ ғасырлардың қиылысу шегінде  

орыс тілінде өтіп жатқан белсенді процестер көрініс табатын постмодерн 

әдебиеті мәтіндеріндегі келер шақты эксплицитті (айқын) және имплицитті 

(жасырын) түрде білдіретін репрезентанттарды анықтау, келер шақ 

репрезентанттарының функционалдылық мүмкіншіліктерін зерттеу. 

Гипотеза: Футуралды семантика постмодернизм әдебиетінде 

симулякрлерге  қатысы бар болғандықтан  белсенді түрде қолданылып, жаңа, 

көп жағдайда жасырын сипаттағы формалар қабылдай алады. 

Талдау нәтижесінде  мәтіндерден алынған футуральды семантиканы 

білдіретін 2667 тілдік бірлікті талдау футуральды семантиканы көрсетудің 

эксплицитті және имплицитті әдістері мен құралдарын анықтауға, олардың 

жиілігін, футуральдылықтың  функционалды-семантикалық микроөрісінің 

құрылымын анықтауға және өріс ядросы мен шетте орналасқан  құрамдас 

бөліктерді аталған микроөріс ішінде орналастыруға мүміндік берді.. 

 Футуральды семантика өкілдерінің бүкіл арсеналы өткен және қазіргі 

уақыттың мағынасын жеткізетін лингвистикалық бірліктермен бірге көркем 

мәтінде баяндау құрудың ерекшеліктерін анықтайды. 

Әдеби шығармадағы футуральды семантиканы зерттеу өткен, бүгінгі 

күн мен болашақтың, қиял мен шынайының араласқан, симулякр әлемін 

сипаттайтын көркем шығарманың, атап айтқанда постмодернизм әдебиетінің 

мағынасын түсінуге көмектеседі. 

Зерттеудің жоғарыда аталған аспектілері қорғауға шығарылған 

ережелерде көрсетіліп, жұмыс барысында  негізделіп, дәлелденген. 

Кестелерде келтірілген және пайыздық эквивалентке аударылған нақты 

материалды талдау нәтижелері болашақ семантикасын білдіретін эксплицитті 

әдістерден имплицитті әдістердің көбірек қолданылатынын дәлелдейді және 

біздің зерттеу гипотезасын растайды. 

Нақты материалдың нәтижелерін өңдеу бірқатар маңызды бақылаулар 

жасауға мүмкіндік берді. Атап айтқанда, жазушылардың жеке 

факторларының, атап айтқанда олардың гендерлік және этникалық 

ерекшеліктерінің футуральды семантиканы білдірудің белгілі бір әдісі мен 

құралдарын таңдауға әсер ететіні анықталған. 

Диссертацияны жазу барысында педагогикалық эксперимент 

жүргізілді, оның нәтижесі мектепте де, жоғары оқу орнында да фтуральды 

семантиканы білдіретін әдістер мен құралдарды зерттеу қажеттілігін 

көрсетті. Бұған негіз болып студенттердің болашақ семантикасын келер 

шақтың грамматикалық формаларымен ғана шектейтіндігін көрсететін 



эксперимент нәтижелері табылады. Эксперимент мынаны көрсетті: болашақ 

семантикасының имплицитті репрезентанттарын анықтаудағы қиындықтың 

зерттеліп отырған семантикалық категория терең деңгейде орналасып, 

оқырманнан (тыңдаушыдан) алынған ақпаратты түсіну үшін бірқатар ақыл-

ой операциялар жасауды талап ететі. 

Қазіргі білім беру жүйесі білім алушының белсенді  позициясымен 

сипатталатыны белгілі, ал мұғалімге  жаңа білімді іздеуге және игеруге 

қабілетті тұлға қалыптастыру міндеті жүктелген. Осы негізде, педагогикалық 

эксперименттің қайта қалыптастыру кезеңінде студенттерге болашақ 

семантикасының шекараларын кеңейтуге көмектесетін  еркін ассоциативті 

эксперимент өткіздік. 

Эксперименттің осы кезеңінде-ақ  студенттердің болашақ сөзіне берген   

реакциялары   грамматикалық формалардан басқа футуризм, күту, 

белгісіздік, әрдайым бола бермейді, күткен, армандаған, қартаю (жастар 

үшін - бұл уақыттың алыстығы), жұмыс (бітіргеннен кейін), қорқыныш 

(болашақ туралы), ертең, барлық өмір алда, біраз уақыттан кейін болады, 

жоспарлар, сәттілік және т.б. деген ұғымдармен байланыстыратыны туралы  

қорытынды жасауға мүмкіндік береді. 

Болашақтықтың функционалды-семантикалық микроөрісінің 

құрылымдық бөлшектері болып табылатын тіл бірліктерін әдеби мәтіннен 

тауып, оған сандық-сапалық талдау жасауға бейімделген контент-талдама 

әдістемесі  студенттік аудиторияда апробациядан өткізіліп, оң нәтиже берді. 

Бұл өз кезегінде ұсынылып отырған әдістеменің  тиімділігін растайды. 

Жоғарыда айтылғандар қазіргі  орыс тілінде футуральды семантиканы 

білдіретін әдістері мен құралдарының ерекшеліктерін постмодерндік әдеби 

шығармалары негізінде айқындап, алынған нәтижелерді лингводидактикада 

қолдану  болып табылатын осы  зерттеудің  мақсаты орындалды деп айтуға 

мүмкіндік береді. 

  Зерттеу барысында төмендегі  нәтижелерге қол жеткіздік: 

 футуральды семантиканың салыстырмалы тарихи, құрылымдық және 

когнитивтік лингвистика тұрғысынан дәйекті түрде ғылыми-теориялық 

негіздемесі жүргізілді; 

 болашақ мағынасының семантикалық компоненттері, сонымен бірге 

оны білдіретін әртүрлі тәсілдері мен құралдары анықталды, олардың 

негізінде  футуральды семантиканың  интеграцияланған мәні дәлелденді; 

  «постмодернизм» мен  «болашақтық» ұғымдарының арақатынасы 

туралы мәселе қаралды; 

 футуральды семантика терминінің  анықтамасы  толықтырылды; 

 теориялық зерттеу барысында анықталған футуральды семантиканы 

репрезентациялау әдістері мен құралдары көркем әдебиет мәтіндерінде 

қарастырылды (атап айтқанда, постмодернизм шығармаларында); 

  постмодерндік көркем шығармалардан алынған 2667 тілдік бірлікті 

талдау негізінде болашақ семантикасының имплицитті берілу жолдары 

көбейтілді: морфологиялық, лексикалық, лексикалық-синтаксистік, 



синтаксистік, модальді-футуралды, эллипсистік, контекстік  әдістері мен 

құралдары қарастырылып, нақтыланды; 

 дәйеккөз ретінде анықталған постмодерндік мәтіндерден алынған  

футуральды семантика өкілдерінің сандық және сапалық құрамына талдау 

жасалды; 

 талданған мәтіндердегі репрезентанттардың сапалық және сандық 

құрамын анықтау үшін, көркем мәтінді талдауға және «терең» семантиканы 

анықтауға бейімделген семантикалық талдау әдісі – контент-талдау 

қолданылды; 

 талданған мәтіндерде кездесетін репрезентанттардың сандық 

құрамына сүйене отырып, жазушылардың тұлғалық факторлары мен олардың 

болашақ семантикасын білдіруші тілдік бірліктерді таңдауы арасында 

байланыс табылды; 

 көркем мәтіннен болашақ семантикасы бар тілдік бірліктердің  

мазмұнын талдауға негізделген біз жасаған Блум таксономиясымен 

синхрондалған контент-талдау әдісі  (12-қадамдық алгоритм) жоғары оқу 

орнында жүргізілген педагогикалық эксперименттің негізін қалады; 

 зерттелетін материалды терең игеру процесінде 12-қадамдық 

алгоритмді кезең-кезеңмен енгізу рөлі анықталды, бұл тілдік бірліктерді 

мазмұн жағынан шоғырлануға, студенттерге аналитикалық оқуды үйретуге 

және оларда сыни ойлауды дамытуға мүмкіндік береді; 

 педагогикалық эксперимент нәтижесі бойынша алгоритмнің әр 

кезеңін сипаттайтын контент-талдауды ұйымдастыру бойынша әдістемелік 

ұсыныстар жасалды. 

Футуральды семантиканы зерттеу перспективалары, біздің 

ойымызша, оның  репрезентанттарының қызметін:  

1) дискурсивті проекцияда – болашаққа қатысы бар фреймдер мен  

гештальттарды  зерттеу кезінде; 

2) прагматикалық аспектте – сөйлеу актілерінде футуральды семантика 

репрезентанттарын қолдану тетіктерін  зерттеу болып табылады. 

 


